Tasdawit n Bgayet
Tasga n yidles d tutlayt n Tmaziɣt

Aseggas asdawan 2021- 2022
Turagt- Aseggas wis sin. 
Taselmadt: BENALLAOUA Anissa .
Yennayer, deg tmurt n Lezzayer
Seg zik n zik, Imaziɣen ttrajun aseggas ajdid am wagur n lɛid. Seg Wat Jennad  s At Leqser, seg Gerǧer ɣer Uheggar, deg Wawras neɣ deg Tlemsan, d yiwen n wass i d-ttmektin s tmeɣriwin d wansayen. Ansayen-a qqimen ar ass-a n wussan d azamul n yidles d tmagit ɣur kra, d ansayen kan ɣur kra-nniḍen. Awi-d kan mi qqimen. Ahat yiwen n wass ad rnun azal i tɣerma.

 
Aɣref yettmagar yal aseggas ixf n useggas s wansayen i d-teǧǧa tsuta i tayeḍt. Qqaren wat zik: “ Akken i temmugreḍ yennayer ad tqableḍ neɣ ad tesɛeddiḍ aseggas”. ɣef waya dɣa , Imaziɣen n tmurt n Lezzayer ttmagaren yennayer s kra n leɛwayed, ɣas mxallafent seg temnaḍt ɣer tayeḍt, iswi-nsent yiwen: d asirem s lferḥ, i zzhu d talwit, d lfal yelhan.

Deg tmurt n Leqbayel, at uxxam ttmagaren aseggas ajdid s lferḥ, ihi, id-nni d seksu s uyaziḍ ara niwlen. Akken i d-qqaren, ayziḍ-nni zellun-t d asfel akken ad tebɛedb daɛwessu ɣef yiɛeggalen n uxxam. Aseqqi ilaq ad yili s sebɛa n yisufar ( lɛeds, lḥemmez, lubya, tajilbant, ibawen…). Sewwayen daɣen timellalin. Anamek-nsent d asfillet i wussan imellalen . I wakken ad ǧǧuǧgen wussan n useggas, sewwayen ayen yesɛan ajeǧǧig am yibawen d tjilbant…Akka i ttwenniɛen zik imensi akken ad d-mlilen wat uxxam, meẓẓi neɣ meqqer, ad ferḥen mi ara temlil tasa d wi turew.
Ula d iɣriben ibeɛden ttaǧǧan-asen amur, deɛɛun-asen  daɣen ddeɛwa n lxir, amzun gar-asen i llan.

Ass amezwaru n yennayer, ad d-kkrent tlawin tasebḥit akken ad cebbḥent axxam. Ad beddlent kra yellan d aqdim s ujdid, ula d inyen n lkanun ddan deg leḥsab, iwakken ad tbeddel teswiɛt ɣef yixxamen, ladɣa wid yenḥafen. Syin ɣer-s, ad sewwent lesfenǧ, tamtunt d teɣrifin iwakken ad tefti nneɛma d waman akken yefti lesfenǧ d temtunt. Ma d tiɣrifin qqaren akken ad tḍurref lmut wat uxxam(…). 


Deg temnaḍt n Tlemsan, ttmagaren yennayer s tfaska yettattafen sebɛa n wussan ideg tturaren ayen umi qqaren “ Ayrad manɣara”. Deg tmurt n Wawras, ttbeddilen ula d nutni imensi. Ttruhun ɣer lexla ad d-kksen azzu, ad yerr tiṭ. Sellɣen daɣen axxam s tumlilt. Ma d imezdaɣ n Uheggar, am yirgazen am tlawin ttaɣen-d iceṭṭiḍen ijdiden, smana uqbel yennayer. Iḍ-nni n yennayer, ilmeẓyen sfugulen-t s ccna d ccḍeḥ alamma yuli wass. Ma d tilmeẓyin ssefraḥen-tent s warrazen.Ula d ucci ttbeddilent-t. Iḍ-nni ad sewwen kasbasu ( seksu), tagella (axrum), talabagat (aksum yezden)…
Maca ɣas akka , d yennayer i as-yennan: “Win iyi-d-yemmugren s rric, demneɣ-as lɛic”. Ur yelli d ansayen kan swayes ferrḥen yimdanen neɣ d tameɣra i d-ttheyyint tiddukliwin tidelsanin, yennayer d azamul n tɣerma icudden atas ɣer tfellaḥt. Ttmektin-t-id wid yurzen s akal, ɣer tmurt, ɣer yiẓuran. 

Kaci SAADI, deg tsɣunt Timmuzɣa, Un 16, HCA, Yennayer, 2008, sb17-18.

I-Tasleḍt n uḍris almend n tuddsa (06)
Aḍris-a i ilan azwel “ Yennayer , deg tmurt n Lezzayer” d imsegzi , yeddes s kraḍ n yiḥricen .( 0,5)
1-Aḥric n usastan (Seg zik---- azal i tɣerma)  (0,5)
Deg uḥric-a, amaru yesnekwa-d asentel n usegzi, ansay u umager n “useggas ajdid” (yennayer), deg tmurt n Lezzayer. Dɣa yenna-d dakken (yennayer) d ass i ttmagaren s tmeɣriwin imi kra ttwalin-t d azamul n yidles d tmagit , ma d wiyiḍ ttwalin-t d ansay kan. (0,5)
 Aḥric-a yekfa s usteqsi arusrid : “Ayɣer d wamek sfugulen Yimaziɣen n Tmurt n Lezzayer ansay n yennayer?” (01)
2-Aḥric n tririt ( Aɣref---- aksum yezḍen) (0,5)
Tazwara, ameskar yessegza-d  ayɣer Imaziɣen  sfugulen ansay n yennayer. Yenna-d d akken ttmagaren-t s kra n leɛwayed, ɣas mxallafent seg temnaḍt ɣer tayeḍt, iswi-nsent yiwen: d asirem s lferḥ, i zzhu d talwit, d lfal yelhan. Syin yuɣal issegza-d amek i t-ttmagaren deg kra n temnaḍin , deg tmurt n Lezzayer d tikci n unamek n wayen xeddmen. 
Gar wayen xeddmen Leqbayel asewwi n seksu s uyaziḍ d useqqi bu sebɛa isufar; ayziḍ-nni zellun-t d asfel akken ad tebɛed daɛwessu ɣef yiɛeggalen n uxxam; ttcebbiḥen ixxamen, ttbeddilen inyen n lkanun akken ad tbeddel fell-asen ladɣa tiwaculin tigellilin…
Deg temnaḍt n Tlemsan, ttmagaren-t s tmeɣra  n sebɛa n wussan ideg tturaren “ Ayrad manɣara”. Deg Wawras, ttbeddilen ula d nutni imensi. Sellɣen daɣen axxam s tumlilt. Ma deg  Uheggar, gar wayen xeddmen: ttaɣen-d akk iceṭṭiḍen ijdiden, smana uqbel yennayer. Sewwayen kasbasu ( seksu), tagella (axrum) akked tlabagat (aksum yezden)…(02)
3-Aḥric n tsemlilt (Maca-----yiẓuran) (0,5)
Deg-s amaru yerna-d isali-nniḍen ɣef yennayer d akken d azamul n tɣerma icudden atas ɣer tfellaḥt. Ttmektin-t-id wid yurzen s akal, ɣer tmurt, ɣer yiẓuran. (0,5)
II- Tasleḍt n uḍris almend n yiferdisen n tutlayt
1-Talɣiwin n yemyagen (01)
Tuget n yimyagen ftin ɣer wurmir aḥerfi ( ad rnun, ad cebbḥent…), akked wurmir ussid (yettmagar, tturaren…). 
2-Udmawen n tjerrumt (01)
Udem wis kraḍ asget (amalay- unti) i d-yuɣalen atas , deg uḍris-a.

-Nutni: ttmagaren, ferrḥen…

-Nutenti: ad d-kkrent, ad beddlent…
 3-Isuraz n tenmezla (02)
Ameskar yessemres atas n yisuraz, gar-asen:

-Asmiwer:  MD: Syin ɣer-s, ad sewwent lesfenǧ.
- Alsegzi : MD:Anamek-nsent
-Iswi : (akken, iwakken) .MD : I wakken ad ǧǧuǧgen wussan n useggas, sewwayen ayen yesɛan ajeǧǧig am yibawen d tjilbant…

-Tanmegla (ɣas, maca) MD: ɣas mxallafent seg temnaḍt ɣer tayeḍt, iswi-nsent yiwen: d asirem s lferḥ, i zzhu d talwit, d lfal yelhan.
-Aserwes (am, amzun) , MD: Ula d iɣriben ibeɛden …..amzun gar-asen i llan.
